
ТАҚРИЗ 
ба автореферати диссертатсияи Шарифзода Боймурод Бобопур дар мавзуи 
«Хоқонӣ ва таҳаввули қасида дар адабиёти форсии тоҷикӣ (асрҳои X- 
XIII)», ки барои дарёфти дараҷаи илмии доктори илми филология аз рӯйи 
ихтисоси 10.01.01 - Адабиёти тоҷик; равобити адабӣ пешниҳод шудааст.

Афзалуддин Бадил ибни Алӣ Хоқонии Шарвонӣ аз бузургтарин 
суханварони адабиёти асримиёнагии форсу тоҷик, ки бо қариҳаи 
саршор, табъи салим, дониши фарох ва ҳунари воло тавонист сайри 
таърихии шеъри моро дар садаи дувоздаҳуми мелодӣ ба дараҷаи хеле 
равшан тағйир бидиҳад, бо гузашти замон мавриди истиқболи 
бузургтарин шоироне чун Мавлавӣ, Аттор, Амир Хусрав, Ҳофиз, Ҷомӣ 
ва дигарон гардид, ки ӯро татабуъу тазмин намуда барояш мақоми 
олиро дар ҷодаи шоирӣ муқаррар кардаанд. Нақши Хоқониро метавон 
дар осори аксари шоирони классикӣ пайдо кард, аммо мутаассифона дар 
Тоҷикистон ҳанӯз ҳам ба таври бояду шояд ӯро нашинохтаанд. Сабаби 
дерошноии ин суханвари шаҳир ҳам дар мураккабии ҷанбаи лафзии 
ашъораш нуҳуфтааст. Ҳарчанд Хоқонӣ дар анвои ғазалу рубоӣ, 
таркиббанду қитъа ва маснавӣ ҳам табъозмоӣ карда, доди суханвариро 
додааст, аммо муҳимтарин фазилатҳои эҷодию ҳунарияш дар жанри 
қасида таҷассум ёфтаанд. Хоқонӣ яке аз пешоҳангони жанри қасида дар 
адабиёти классикӣ ва қасидаҳои ӯ нуқтаи олии инкишофи ин навъи 
адабӣ ба шумор мераванд, ки дар таҳқиқоти анҷомдодаи Боймурод 
Шарифзода вижагиҳои ин паҳлӯи эҷодиёти шоир ба таври илмӣ мавриди 
пажӯҳиш қарор гирифтаанд.

Аҳаммияти таҳқиқи Б.Шарифзода танҳо дар масъалаи пажӯҳиши 
таҳаввули қасида дар мисоли осори Хоқонӣ маҳдуд намешавад, балки аз 
нигоҳи худшиносии миллӣ ҳам агар наздик шавем, пас аз «Шоҳнома»-и 
безаволи Фирдавсӣ «Айвони Мадоин»-и Хоқонӣ бузургтарин қасидаи 
иҷтимоиест, ки дар он тамаддуну фарҳанги пешазисломии мо ба шеваи 
муассир таҷассум ёфтааст. Шарҳ ва тавзеҳи ин қасида барои бедор 
намудани ҳисси худшиносии мардум аз ҳар ҷиҳат муфид аст.

Дар автореферати диссертатсияи Б.Шарифзода ба таври фишурда 
ҳам бошад моҳияти масъала, дараҷаи омӯзиш, навгонии таҳқиқ, тавсифи 
умумии пажӯҳиши илмӣ ва асосҳои назарии он барҷаста ифода ёфтааст. 
Шарҳи ҳол ва осори шоир дар заминаи асли таърихият, таъсири муҳити 
хонаводагӣ ва ҷуғрофӣ ба эҷодиёти шоир, мазҳаб ва ахлоқи шоир, 
мамдуҳон, мероси адабӣ, мавқеи ғазал дар эҷодиёти Хоқонӣ, таҳаввули 
мундариҷавӣ ва лафзии қасида аз нимаи дуюми садаи ёздаҳ то ибтидои 
садаи дувоздаҳум, Хоқонӣ ва густариши ҷанбаи маънавию лафзии 
қасида, мавқеи марсия ва вижагиҳои он, сӯгномаҳои хонаводагӣ, расму 
одоби мотаму азодорӣ дар марсияҳо, марсияҳои иҷтимоии Хоқонӣ, 
«Айвони Мадоин» -намунаи олии марсияи иҷтимоӣ, мавқеи ҳабсия, 
зухдиёти осори шоир, вижагиҳои ирфони Хоқонӣ, Хоқонӣ ва таҳаввули 
сабки қасида дар адабиёти асрҳои даҳу сенздаҳ, вижагиҳои саноеи иҳом; 
истиора ва ташбеҳ дар қасидаҳои шоир, инъикоси истилоҳоти тибби

қадим, Хоқони ва илми нуҷум, тавсифи созҳои мусиқӣ, ҷанбаи насронии 
қасоиди шоир, оини бодгусорӣ ва мафҳумҳои марбут ба он ва авзони 
қасоиди Хоқонӣ аз зумраи масоилеанд, ки дар автореферат мавриди 
баррасӣ қарор гирифтаанд.

Эътимоднокии таҳқиқоти Б.Шарифзода пеш аз ҳама дар он зоҳир 
гашааст, ки ӯ аз осори илмии ҳам муҳаққиқони хориҷӣ ва ҳам дохилӣ 
вуқуфи комил дорад ва аз назариёти илмии осори Е.Э. Бертелс, Э. Браун, 
В. Виноградов, В. Томашевский, Г.Н. Поспелов, Г.Л. Абрамович, М. 
Занд, Ю.Н. Марр, К.И. Чайкин, А.Н. Болдирев, А.Е. Кримский, О.Л. 
Вилчевский, Маликушшуаро Баҳор, Бадеъуззамон Фурӯзонфар, 
Ҷалолуддини Ҳумоӣ, Забеҳуллоҳи Сафо, Абдулҳусайни Зарринкӯб, 
Алии Даштӣ, Шафеии Кадканӣ, Мирҷалолиддини Каззозӣ, Мазоҳири 
Мусаффо, Сируси Шамисо, Маҳмуди Футуҳӣ, Холиқ Мирзозода, Расул 
Ҳодизода, Аълохон Афсаҳзод, Худоӣ Шарифов, Абдунабӣ Сатторзода, 
Раҳими Мусулмониён, У.Тоиров, Б.Мақсудов, Мисбоҳиддини Нарзиқул 
ва дигарон дар таҳқиқоти хеш баҳра бурдааст.

Ҳамаи масоили марбут ба мавзуро диссертант дар 4 боб, 22 фасл ва 
9 зерфасл ҳаллу фасл кардааст, ки хулосаҳои илмии ҳар фаслу зерфасл 
дар автореферат аз нигоҳи баён муъҷаз ва дақиқу илмӣ ифода ёфтаанд. 
Тарҳи нақшаи кор композитсияи мантиқӣ дошта, барои таҳқиқи 
масъалаи асосӣ, яъне мақоми Хоқонӣ дар ҷодаи қасидасароӣ заминаи 
мусоид фароҳам овардааст. Масалан, дар зерфасли аввали фасли сеюми 
боби якум «Мавқеи ғазал дар осори шоир» вижагиҳои муҳими ғазалиёти 
Хоқонӣ ишора шуда, сипас ба таври муъҷаз перомуни мушахассоти 
сабкии ғазалиёт дар қиёс бо қасидаҳояш мулоҳиза баён мешавад. 
Диссертант менависад, ки «Мушаххасоти сабкии ҳунари шоирии 
Хоқониро аз лиҳози фаро гирифтани маълумоти гуногуни илмию 
асоторӣ, расму русум ва боварҳои мардумӣ, ки дар қасидаҳояш доманаи 
густарда доранд, дар ғазалиёт низ ба мушоҳида мерасанд. Ин вижагии 
сабкӣ дар қасоид боиси печидагӣ ва душворӣ мегардад, аммо дар 
ғазалиёт ба муносибати латофату содагӣ ва нармиву ҳамвории баён, ки 
хосси суннати ғазалсароӣ аст, саҳлу осон менамояд». (саҳ. 21-22) Ин 
қазия тавзеҳи хеле равшан ва илмӣ дар мавриди сабкишиносии ғазалиёт 
ва қасоиди шоир шуда метавонад. Ва дар охири ин зерфасл, диссертант 
меафзояд, ки «Мушаххас кардани мақому мартабаи Хоқонӣ дар арсаи 
ғазалсароӣ пажӯҳиши мукаммали илмиро тақозо дорад».(саҳ.22) Лозим 
ба зикр аст, ки дар қисмати хулосаи фаслҳои зиёди автореферат таъкиди 
диссертант дар бораи ба пажӯҳиши алоҳидаи илмӣ ниёз доштани 
масъалаҳо ба мушоҳида мерасанд. Аз ин рӯ метавон хулоса баровард, ки 
хоқонишиносӣ дар Тоҷикистон ҳоло дар марҳилаи ибтидоӣ қарор дорад 
ва аксарияти масъалаҳои таҳқиқоти Б.Шарифзода дар оянда бояд ба 
таври густарда мавриди пажӯҳиши илмӣ қарор бигиранд.

Аз мутолиаи автореферат ба хулосае омадан мумкин аст, ки 
пажӯҳиши Б.Шарифзода ҷанбаи дақиқи илмӣ дорад, зеро сари 
масъалаҳои гуногун бо донишмандони адабиёт баҳс карда, барои

тасдиқи мулоҳизаи худ факту рақамҳои мушаххас меорад. Чунончи, дар 
боби мадеҳаҳои Хоқонӣ диссертант хулосаҳои Нодири Вазинпурр инкор 
карда, менависад, ки чунин баҳогузорӣ чандон илмӣ буда наметавонад 
ва меафзояд, ки « Аммо аз 130 қасидаи девони Хоқонӣ (бидуни қасоиди 
хурд) 52 қасидаи мадҳӣ (40%), 17 қасида мадҳу ситоиши Паёмбар (с) 
(13%), 11 қасида ҳасби ҳол ва шикоят аз рӯзгору муҳит (8%), 18 қасида 
марсия (13,8%), 10 қасида дар мавзуи зуҳду қаноат (7,6%), 4 қасида 
ҳабсиёт (3%), 6 қасида дар мадҳи шахсиятҳои динӣ (4,6%), 11 қасидаи 
иҷтимоӣ ва шарҳиҳолӣ (8,4%) ва 1 қасидаи ирфонӣ («Мирот-ус- 
сафо”)....Миқдори абёти қасидаҳои шоир дар маҷмуъ 8175 байтро 
ташкил медиҳад. Аз ин микдор абёти қасоиди мадҳӣ 3577 байт аст 
(43,7%). Аз 16 таркиббанде, ки дар девони шоир ҷой дорад, 10 
таркиббанд ба мавзуи мадҳ башида шудааст, ки микдори абёташон 1406 
байтро ташкил додааст. Дар маҷмуъ, миқдори абёти мадеҳаҳои Хоқонӣ 
аз қасоид то таркиббандҳо 4983 байт мебошад, ки агар ин шумораро бо 
абёти 17000-и девони шоир тақсим намоем, 29,3%-ро ташкил медиҳад. 
Аз ҳамин нигоҳ ҳам доварии Нодири Вазинпур беадолатона сурат 
гирифтааст.... » (саҳ.26) Чунин усули таҳқиқ аз диссертант заҳмати 
беандозаро талаб кардааст, зеро барои хулосаи дақиқи илмӣ баровардан 
сари масъалаҳои гуногуни марбут ба шарҳи ҳолу осор ва вижагиҳои 
мундариҷавию шаклии ашъори шоир бояд формулаи собити таҳлил, 
тадқиқ ва таҳқиқро меъёр қарор дод. Ва хулосаҳои Б.Шарифзода дар 
ҳамаи бобу фасл ва зерфаслҳои автореферат гувоҳи ин нукта аст, ки ӯ 
дар таҳқиқи масъалаҳои илмӣ мӯшикофона амал кардааст.

Қисмати «Хулоса»-и автореферат, ки аз 41 банд иборат аст, 
фишурдаи хулосаҳои бобу фаслу зерфаслҳои авторефератанд, ки ҳар 
кадом чун тезиси дақиқи илмӣ моҳияти масъалаҳоро ошкор кардаанд.

Дар қисмати тавсияҳои автореферат диссертант барои дар оянда 
хубтар ба роҳ мондани хоқонишиносӣ дар Тоҷикистон ба таври 
мушаххас пешниҳодҳои муфид изҳор доштааст, ки ҳама мақбулу 
мантиқиянд.

Дар автореферат хатоҳои имлоию техникӣ хеле кам ба назар 
мерасанд, ки ин гувоҳӣ аз муносибати ҷидди диссертант нисбат ба кори 
илмӣ мебошад.

Дар баробари ҳамаи фазилатҳо баъзе норасоиҳо низ дар 
автореферат ба мушоҳида мерасанд, ки шояд огоҳона сурат гирифта 
бошанд:

1. Чун маводи таҳқиқ матни шеър аст, бояд дар ҳамаи фаслҳои 
автореферат пораҳои шеърӣ барои исботи андеша ва 
хулосбарориҳои илмӣ оварда мешуд. Дар автореферат шавоҳиди 
шеърӣ танҳо дар фасли аввали боби якум ва як рубоии дигар дар 
фасли аввали боби сеюм оварда шудааст. Агар чунин шавоҳиди 
шеърӣ дар дигар фаслу зерфаслҳои автореферат ҷой дода мешуд, 
ҷанбаи таҳқиқии он қавитар мегардид.

2. Таносуби матн дар бобу фаслҳои автореферат ҳам яксон 
нестанд. Барои баъзе фаслҳо (масалан, фасли аввали боби якум)

чор саҳифа ва барои баъзе фаслҳо ним сафҳа. Масалан, зерфасли 
«Айвони Мадоин» -намунаи олии марсияи иҷтимоӣ» (саҳ.31-32) 
ҳамагӣ ним сафҳаро ташкил додааст.

Чунин норасоиҳо арзиши илмии автореферати диссертатсияи 
Шарифзода Боймурод Бобопурро коҳиш дода наметавонанд. Дар 
маҷмуъ, автореферати диссертатсияи Б. Шарифзода аз рӯйи меъёрҳои 
собит омода гардида, ба талаботи корҳои илмӣ пурра ҷавобгӯ мебошад.

Автореферат ва диссертатсияи Шарифзода Боймурод Бобопур 
таҳти унвони «Хоқонӣ ва таҳаввули қасида дар адабиёти форсии тоҷикӣ 
(асрҳои Х-ХШ)» кори илмӣ-таҳқиқии анҷомёфта маҳсуб гардида, ба 
талаботи КОА-и назди Президенти Ҷумҳурии Тоҷикистон ҷавобгӯ буда, 
муаллифи он сазовори дарёфти дараҷаи илмии доктори илми филология 
аз рӯйи ихтисоси 10.01.01 - Адабиёти тоҷик; равобити адабӣ аст.

Доктори илми филология,
профессори кафедраи адабиёти тоҷики
Донишгоҳи давлатии Кӯлоб ба номи,
Абуабдуллоҳи Рӯдакӣ До Ашурова Нодира
3-юми январи соли 2024. Ҷ

